
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
৪৮
পূর্ব্ববঙ্গ গীতিকা



কাররাণির মৃত্যুর পর প্রবল প্রতাপন্বিত সম্রাট-দ্রোহী বীরাগ্রগণ্য রূণেই আমাদের নিকট উপস্থিত হইয়াছেন। এই কাহিনীগুলিতে ইশা খাঁর জীবনের অখ্যাত অধ্যায়কে সুকৌশলে বাদ দিয়া তাঁহাকে প্রথম হইতেই প্রথিতনামা ভাবে অঙ্কিত করা হইয়াছে। ইশা খাঁর প্রথম জীবনের ঘটনাসমূহের অনুল্লেখদ্বারা বোধ হয় তাঁহাকে সুলেমান কাররাণির পুত্র প্রতিপন্ন করিবার সুবিধা হইয়াছিল। আমরা পূর্ব্বেই বলিয়াছি, প্রথম পালাগানটিতে আছে যে, কালিদাস গজদানীর পূর্ব্বপুরুষ ধনপৎ নামক অযোধ্যার এক ক্ষত্রিয় রাজা। এই পালায় আরও উক্ত হইয়াছে, ধনপতের বংশধর ভগীরথ বঙ্গদেশে আবাস স্থাপন করেন এবং কালিদাস এই ভগীরথের বংশধর। পূর্ব্বোক্ত রাজপুতদিগের মধ্যে কেহ কাহারও পিতা বা পুত্র বলিয়া উল্লিখিত হন নাই। কালিদাসকে ভগীরথের এবং ভগীরথকে ধনপতের বংশধর বলিয়া উল্লেখ করা হইয়াছে। এই নামগুলি ঐতিহাসিক ইহা বিশ্বাস করিলেও পালাগানের বিবরণ পাঠে আমার মনে হয় যে সময় সক্ষেপ করিবার জন্য বয়েসওয়ারা বংশের অনেকগুলি নাম এই তালিকা হইতে ছাড়িয়া দেওয়া হইয়াছে। কালিদাস গজদানী ও সুলেমান কাররানীর অভিন্নত্ব প্রতিপাদন কল্পে তাঁহাকে পর পর তিনজন নরপতির মন্ত্রী বলা হইয়াছে; এবং এই দীর্ঘকালের পরেও তাঁহার আকৃতি এমনই সুদর্শন রহিয়া ছিল বলিয়া বর্ণিত হইয়াছে যে তৃতীয় নরপতির কনিষ্ঠা কন্যা তাঁহাকে দেখিয়া প্রেমে পড়িয়াছিলেন। ইহাতে জোড়াতালি দিবার একটা চেষ্টা স্পষ্টই ধরা পড়িয়াছে। সুলেমান খাঁকে টানিয়া সুলেমান কাররাণীর সহিত অভিন্ন কল্পনা করা হইয়াছে; উভয়ের নামসাদৃশ্য ও এইরূপ সময়সঙ্ক্ষেপ করিবার সহায়তা করিয়াছে।

 দেওয়ান দিগের দোহাই দিয়া ভিন্ন ভিন্ন সময়ে যে সকল পালা গান ও ঐতিহাসিক বিবরণ রচিত হইয়াছে তাহাতে আদৌ বর্ণনা-সাম্য নাই। কোন কোন পালাগানে দেওয়ান দিগকে বাড়াইবার জন্য উপহাসাস্পদ ভাবে কল্পনার লীলা খেলা প্রদত্ত হইয়াছে, তাহাতে ভারতবর্ষের ইতিহাসের ভিত্তি কাঁপিরা উঠিয়াছে। দেওয়ানদিগের অনুগৃহীত গলাচিপা নিবাসী আবদুল করিম তাঁহার পালা গানে লিখিয়াছেন যে মোগলসাম্রাজ্যের প্রতিষ্ঠাতা

				 এই পাতা শেষ সম্পাদিত হয়েছে ১৭:৪২টার সময়, ১৯ জুন ২০২৩ তারিখে।

